
Naalakkersuisut kommunit sumiiffinnilu susassaqartut attuumassuteqartut 

suleqatigalugit Kalaallit Nunaanni naluttarfinnik pilersitsinissamut nuna tamakkerlugu 

aalajangiinissamut tunngavissiamik kingusinnerpaamik UKA 2027-mi 

saqqummiussinissamik peqquneqarnissaannik Inatsisartut aalajangiiffigisassaattut 

siunnersuut. Aalajangiinissamut tunngavissiami illoqarfiit sorliit 

pisariaqartitsinerpaajunersut piviusunngortitsinissamullu 

periarfissagissaarnerpaajunersut tulleriiaarneqassapput. Aamma naluttarfiit 

assigiinngitsunik ilusillit, sanaartornermut ingerlatsinermullu aningaasartuutit, 

nukissiuuteqarnikkut pissutsit, piginnittuunermut ingerlatsinermullu aaqqissuussinerit 

kiisalu aningaasalersuinissamut periarfissat qulaajarneqassapput. Tamatuma saniatigut 

suliniummik ataatsimik arlalinnilluunniit piviusunngortitsinissamut piffissamut 

iliuusissanullu pilersaarutaasinnaasoq saqqummiunneqassaaq. 

Inatsisartunut ilaasortaq Aqqalu C. Jerimiassen, Atassut 

 

 

pillugu 

 

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini inuttarai: 

 

Inatsisartunut ilaasortaq Nivi Heilmann Efraimsen, Inuit Ataqatigiit, siulittaasoq 

Inatsisartunut ilaasortaq Mette Arqe-Hammeken, Naleraq, siulittaasup tullia 

Inatsisartunut ilaasortaq Margrethe Thårup Andersen, Demokraatit 

Inatsisartunut ilaasortaq Karen-Marie Kyed Frederiksen, Demokraatit 

Inatsisartunut ilaasortaq Nivi Rosing, Inuit Ataqatigiit 

 

 

UKA2026-mi ulloq 8. oktober siullermeerinerup kingorna ataatsimiititaliap siunnersuut 

misissorpaa. 

 

Siunnersuutip imarisaa siunertaalu  

Naalakkersuisut kommunit sumiiffinnilu attuumassuteqartut suleqatigalugit, nunatsinni 

naluttarfinnik pilersitsinissamut nuna tamakkerlugu aalajangiinissamut tunngavissiamik UKA 

2027 nallertinnagu saqqummiussinissamik peqquneqarnissaat siunnersuummi siunertaavoq. 

Siunnersuutigineqarpoq  illoqarfiit sorliit pisariaqartitsinerpaajunersut 

piviusunngortitsinissamullu periarfissagissaarnerpaajunersut tulleriiaarneqassasut, aammalu 

naluttarfiit assigiinngitsunik ilusillit, sanaartornermut ingerlatsinermullu aningaasartuutit, 

nukissiuuteqarnikkut pissutsit, piginnittuunermut ingerlatsinermullu aaqqissuussinerit kiisalu 

aningaasalersuinissamut periarfissat qulaajarneqassasut. Tamatuma saniatigut suliniummik 

ataatsimik arlalinnilluunniit piviusunngortitsinissamut piffissamut iliuusissanullu 

pilersaarutaasinnaasoq saqqummiunneqassaaq. 

 

Siunnersuutip Inatsisartuni siullermeerneqarnera 

Naluttarfiliornissanut avataaniit aningaasaleeqataasoqarnissaanut periarfissat siunnersuutip 

siullermeerneqarnerani naqissuserneqarput. 

 

Airdome atorlugit aaqqiissutissat misissorluarneqarsinnaasut kiisalu aningaasaateqarfiit, 

inuussutissarsiortut suleqatigineqarsinnaasullu allat peqataatinneqarnissaannut 

periarfissaqartoq oqaatigineqarpoq. Taamatuttaaq erseqqissaatigineqarluni najukkani 

suliniaqatigiiffiit piffinni ataasiakkaani ilisimasaat misilittagaallu atorluarneqarnissaat 

pingaaruteqartoq, misissorneqassasorlu pilersaarutit periarfissallu pioreersut suliap 

ingerlaqqinnissaanut qanoq atorneqarsinnaanersut. 

 

Sumiiffinni suliniutit ilumut piviusunngortinneqarsinnaanersut misissorneqarsimanngippat 

quppersagaq nutaaq sumut iluaqutaasinnaanersoq apeqquserneqarpoq. Peqatigisaanillu 

erseqqissarneqarluni naluttarfiit meeqqanut inuusuttunullu kisimik tunngassuteqanngitsut, 

kisiannili aamma peqqissutsimut, isumannaallisaanermut, timersornermut inuiaqatigiinnilu 

ineriartortitsinissamut aamma tunngassuteqarput. 

 

Siunnersuutip siullermeerneqarneranut atatillugu Naalakkersuisut ima allannguutissatut 

siunnersuuteqarput: 

 

”Naalakkersuisut quppersakkamik 2027 naatinnagu naluttarfinnik 

isumassarsiorfissamik assigiinngitsunik aalajangiinissamullu illoqarfinnut 

nunaqarfinnullu assigiinngitsunut naleqqussakkanik, kommunit najukkanilu 

suliniuteqartut siunissami pingaarnersiuinissaminni atorsinnaasassaanik kiisalu 

sanaartugassamut ingerlatsinermullu aningaasartuutaasartussanik ersersitsisunik, 

kikkut piginnittuullutillu ingerlatsisuussanerinik aningaasalersornissaanullu 

periarfissanik ersersitsisunik suliaqaqqullugit peqquneqassasut”. 

 

Demokraatit Naalakkersuisut allannguutissatut siunnersuutaannut tapersiipput immikkoortorlu 

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliamut suliassanngorlugu innersuussutigalugu. Naleraq aamma Siumut 

immikkoortup Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliami suliarineqarnissaanut innersuussipput. Inuit Ataqatigiit Naalakkersuisut 

allannguutissatut siunnersuutaannut tapersiipput immikkoortorlu Sanaartornermut 

Ataatsimiititaliamut suliassanngorlugu innersuussutigalugu. Atassut siunnersuummut 

tapersiivoq immikkoortorlu Sanaartornermut Ataatsimiititaliamut suliassanngorlugu 

innersuussutigalugu. 

 

Qulaani allassimasut tunngavigalugit siunnersuut Kultureqarnermut, Ilinniartitaanermut, 

Ilisimatusarnermut Ilageeqarnermullu Ataatsimiititaliami suliarineqartussanngorlugu 

innersuunneqarpoq. 

 

Siunnersuutip aningaasaqarnikkut kingunerisassai 

Aalajangiiffigisassatut siunnersuutip piviusunngortinneqarnerani aningaasaqarnikkut 

allaffissornikkullu kingunerisassat siunnersuutip tunngavilersuutitaani 

nassuiaatigineqartassasut Inatsisartut suleriaasianni § 33, imm. 1-imi allassimavoq. 

 

Tamanna naapertorlugu siunnersuutip piviusunngortinneqarnerani aningaasaqarnikkut 

kingunerisassat nalunaarneqarsimasut ataatsimiititaliamit maluginiarneqarpoq taamaalilluni 

1,5 mio. koruuninut naapertuunnissaa naatsorsuutigineqarluni. 

 

Ataatsimiititaliap siunnersuummut oqaaseqaatai 

Siullertut pingaarnertullu ataatsimiititaliap maluginiarpaa Naalakkersuisut 

ilisimatitsissutigigaat, najukkani sanaartugassanut tunngatillugu kommunit namminneerlutik 

sanaartugassanut tunngatillugu politikikkut aalajangiisinnaassuseqarnerat aammalu tamakku 

kommunit namminneerlutik pisariaqartitaat, kissaataat aningaasaqarniarnerallu aallaavigalugit 

pisarnissaat Naalakkersuisunit ataqqineqarlunilu tatigineqartoq. 

 

Peqatigisaanik maluginiarneqarpoq Naalakkersuisut ilisimatitsissutigigaat inatsisit atuuttut 

naapertorlugit Naalakkersuisut naluttarfiliornissamut tapersersuisinnaasut, kiisalu 

kommunalbestyrelsit aamma tapiissuteqarnissaminnut periarfissaqartut, tamannalu 

naluttarfiliornissamut kommunit aningaasalersueqataasinnaanerannut tunngavissiisinnaasoq. 

 

Aalajangiiffigisassatut siunnersuutip siunertaa innuttaasut naluttarfinnik atuisinnaanerannut 

periarfissanik pitsaanerusunik pilersitsinissaq ataatsimiititaliamit paasilluarneqarpoq, 

tamatumunnga ilanngullugu isumannaallisaanerup annertusarneqarnissaa, sunngiffimmi 

peqqinnerulersitsisunik sammisaqartitsinissaq, piginnaanngorsaaqqinneq, atuartitsineq, 

timersorneq inuiaqatigiillu nukittorsarneqarnissaa pillugit aningaasaliinissamik 

kissaateqartoqartoq. 

 

Taamatut atortulersuutinik pilersitsineq ingerlatsinerlu aningaasaqarnikkut annertuunik 

unammilligassaqartitsisinnaasoq ataatsimiititaliamit eqqumaffigineqarpoq. Taamaattumik 

ataatsimiititaliamit maluginiaqquneqarpoq Naalakkersuisunit ilisimatitsissutigineqartoq, 

Kalaallit Nunaanni aningaasaqarneq pillugu pissutsit kiisalu aningaasaqarnikkut periarfissat 

killeqarnerat eqqarsaatigalugit aalajangiinissamut tunngavissamik sukumiisumik 

suliaqartoqarnissaa killilimmik sunniuteqassasoq Naalakkersuisut naliliisimasut. 

 

Kommunit najukkamilu soqutigisaqartut attuumassutillit suleqatigalugit aalajangiinissamut 

tunngavissamik suliaqaqqullugit Naalakkersuisut peqquneqassasut siunnersuutaaqqaartumi 

siunertarineqartoq ataatsimiititaliamit maluginiarneqarpoq. Tamatumani immikkoortut 

pingaarutillit arlallit qulaajarneqassapput, ilaatigut sanaartornermut ingerlatsinermullu 

aningaasartuutit kiisalu suliniutip piviusunngortinneqarnissaanut iliuusissatut pilersaarut il.il. 

 

Peqatigisaanik ataatsimiititaliap maluginiarpaa Naalakkersuisut allannguutissatut 

siunnersuutaanni siunertaasoq Naalakkersuisut 2027 naatinnagu isumassarsiorfissamik 

aalajangiinissamullu quppersakkamik suliaqaqqullugit peqquneqassasut. Quppersakkami 

tassani naluttarfiit assigiinngitsut, sanaartugassanut ingerlatsinermullu 

aningaasartuutaasartussat kiisalu kikkut piginnittuullutillu ingerlatsisuussanersut pillugit 

nassuiaammik peqassaaq. 

Ataatsimiititaliap inassuteqaatai  

 

• Naalakkersuisut allannguutissatut siunnersuutaat akuerineqassasoq ataatsimiititaliamit 

isumaqatigiittumit inassutigineqarpoq. 

 

Tamatuma peqatigisaanik quppersakkap naammassineqarnerata kingorna Kalaallit Nunaanni 

naluttarfinnik pilersitsinissaq pillugu suliniutit aalajangersimasumik malitseqartinnissaat 

piviusunngortinneqarnissaallu qulakkeeqqullugu Naalakkersuisut ataatsimiititaliamit 

isumaqatigiittumit kaammattorneqarput. 

Tamatuma saniatigut Avannaani, Tunumi kiisalu illoqarfinni mikinerusuni nunaqarfinnilu 

pisariaqartitat aaqqiissutaasinnaasullu quppersakkap suliarineqarnerani aamma 

ilaatinneqarnissaat qulakkeeqqullugu Naalakkersuisut ataatsimiititaliamit isumaqatigiittumit 

kaammattorneqarput. 

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

 

 

 

 

 

 

 

 

 

 

 

 

 

 

 

Nivi Heilmann Efraimsen 

Siulittaasoq 

 

 

 

 

 

 

 

 

 

Mette Arqe-Hammeken 

Siulittaasup tullia 

 

 

 

Margrethe Thårup Andersen 

   

 

 

 

 

 

 

Karen-Marie Kyed 

Frederiksen 

 

 

 

 

 

 

 

Nivi Rosing 

 

 

 

 

 

 

 

 

 


